
  ЖЫЛҚЫ ТУРАЛЫ ЭЛЕГИЯ
Венгер мәдениетінің Қазақстандағы күндері қарсаңында

Аударма

Чоори – венгердің көрнекті ақыны, əрі публицисі. Ол
1930 жылы шаруа семьясында туған. Алғашқы өлеңдер
жинағы жиырма бір жасында жарық көрді. Чоори өзінің
талантын проза саласында да сынап жүр. Өскен, өркейген
Венгер елі мен жері хақында тебірене жазады. Біз бүгін
жазушының көлемді лирикалық очеркінен үзінді жариялап
отырмыз.

* * *
Қайда екен, қайда, әткеншектегі ағаш аттар: аққұла, торы,
ақбоз, сүмбіл аттар?! Қане, кім айтар, қандай ғана тебінде
айналды? лаци, сен бұдан бірнеше апта бұрын: жәрмеңкенің нақ
ортасындағы ерттеулі тұрған аттар қайтадан қимылға көшеді,
сен соған мінесің де, қайыс тізгінді шаужайға алып, құмардан
шыға шабарсың, – деп мылжыңдаған сөздеріңнің дәм-тұзы
жоқ екен-ау, көрсетші кәне, ағаш аттардың шынылы көзі түнді
жара жылтылдап қайда, қай қоймада қамаулы? Жәрмеңкеден
бұрқыраған тозаң мен жолдан ұшқан шаң көміп, тар қапаста
жатқан шығар қор болып? Әлде сол бір аяулы ағаш аттардың
басын қиып түсті ме? Әлде, олардың ойнақшып тұрған ағаш
тұяқтары отқа күйіп қалды ма? мүмкін... мүмкін сол аттар
күлге айналып кеткен шығар? мүмкін одан ұшқан көк түтіннің
иіс-қоңысы сейіліп кеткен де шығар-ау?
мен кенеттен, тұяқтан шыққан ашқылтым, ыстың иісін
сезгендей болам. Жәрмеңкенің қайшалысқан тірлігі ортасында дүкеннің есігін айқара ашып, қыңыр мойын, қушық төс ұсташы
С. ағай атылып шығар еді. Теріден тіккен алжапқышы бар С.
мерекедегідей әбігерге, улап-шулаған жұртқа, тіпті, бұдан 20
жыл бұрын алып кеткен өз өліміне де алаңдамастан, әкемнің
қаз мойын атын тағалап еді-ау көзімше. Иә, бірде ағайымыздың
үйіне жол тартып бара жатқанда ол шегелеген тағаның ұшып
кеткенін де білем. Бәрі де артта қалып барады...

Қандай ғана ғажап күш жасай алады: бағзыда-ақ өліп
қалған ұсташының жойқын жұдырықты қолы мен алтыбатпан
балғасынан туған айқай-шу әрі ашу-ызаға, кекті кесапатқа
толы гүрсіл-гүрсіл үндерді, от өрген күндерді? Иә, иә... оның
құдыретті үнін монтаны қоңыздың құлақ қажаған ызыңы
басты. Егер мұрныма отқа күйген тағаның ашқылтым иісі келіп
жатса, қандай ғана пенде менің сезімімді, ауыл қыздарының
шашынан мүңкіген әтірменен арбап алмақ.

Кім айтып бере алады, әткеншек ағаш аттар қайда ғана
құрып кетті? Қайда қазір, алқызыл жалды әкемнің аты? Қайда
қазір, арқыраған даусы елең-алаңнан ұйқыңды шайдай ашып,
тозақты батпақта мықшиып жатқан арбаны сүйреп шығаратын
аруақты жылқылар? Менің осы іспетті тәтті елестерімді қар
бүркеген дала тұмшалап тастайтын. Менің осы секілді арғымақ
қиялдарым өз-өзінен мұңданып, сол қыстың ақпан күні шуағы
астында жарқырап жатқан қысқы далаға шапқылап кетіп
қалатын.

Қайда екен, қайда, шанаға шегілген ақмаңдай арғымақтар?
Апыр-ау, әр үйдің қақпасынан тұра ұмтылған месер балалар-
дың атқылаған қарлары, сауырына тиіп, лағылдай ағып, бірте-
бірте ери, сорғып ұшып жататын еді ғой.

Менің көшелерімнен, менің шанаммен, менің ақтаңдақ
жолыммен әлі де... әлі де ағызып өтер сол аттар. Бұл елес.
Достар-ау, егер «ал!» деген сөзді естісеңіздер сендерді де осын-
дай дел-сал хал басады емес пе. Сезбейсіңдер ме, білмей-
сіңдер ме, қанша мыжғыласақ та ана тілдің мысқалы күндер-
дің күні қайтадан жаңғырып, салтанат құратын. О, мен сол
мезетте: жер, жел, су, нан, құдай, түн ... секілді сөздерді
естігендей болам.

Мен ешқашан да орындалмаған балалық шақтың балаң
қиялдарын есіме ауық-ауық ала беремін. Ол арман-қиялдардың
ішінде жылқы да бар еді. Мен өзімнің ерігімде атым болуын
өне бойы көксеп жүрдім. Иә, сонда мен туыстарымның
емес, тек қана өзімнің арғымағым болуын тіледім. Тіпті, осы
қиял, осы үміт ересек тартқанда да бәсеңдемей, қайта қаулай
түсіп, астымдағы арғымаққа қос қанат біткендей болып көк
зеңгір аспанда ұшып жүргендей сезінетінмін. Ал, мен үшін
аспан жақындап, ат алыстай берді. Мен үшін ат мінудің өзі
бостандықтай елестейтін. Мен үшін шексіздік төрт аяқтан
қарсыма-қарсы шауып келе жатқандай-тын. Дәмелі көңіл
көгеріп барады.. Көксеген көңіл сарғайып барады.

Бұл не?
Түн түнегі тұтқиылдан келді; түн сонымен қатар нөсер
селіне ұласты. Көзге көрінбейтін тас қараңғы. Жермен
тұтасқан аспанның әйтеуір бір шетінен қуыршақ театрындағы
таяқшаға байланған алқызыл сайтандар іспетті найзағай
секектейді. Бірақ «сайтандар» түн қараңғылығын сейілт-
пей қайта қоюлата түскендей. Сол түннен бермен отыз жыл
уақыт өткен екен. Мен әкемді көріп отырмын, әне арбаға мініп,
көрші ауылдан қайтып келеді. Арбасына тиеген шырын құятын
дәу күбісі бар. Жауын тағатсыз сорғалап, күбіні де, жолды да
суға малшыған. Барған сайын ылжыраған жолға аттың тұяғы
кірш-кірш кіреді. Жо-жоқ, селді түн аттың тұяғына тұсау бола
алмақ емес, әне қасқая тартып барады.

Мынадай топан су қаптаған түнде – қақыраған қапасты
жойқын түнде адаспауға бола ма? Әкемді састырған алда
еріксізден-еріксіз басып өтетін екі бірдей көпір еді. Не істеу
керек? Нөсердің толастауын күтіп, таң атқанша тұра берудің
жөні жоқ. Сайып келгенде жауынның бәсең тартуына кімнің
көзі жетіпті. Бәрі-бір үмітсіз дүние. Мұндай жағдайда
көзді жұмып, көлге секірер батылдық қана жол таба алмақ.
Әкем атын шаужайлап еді, үлкен сенімді сезді ме, көпір
тақтайларын аса сақтықпен басып ілгері тартты. Әрбір он-он
бес метр сайын бейне бір құм үстімен зілдей ауыр жүк тартып
барардай аялдайды. Сақтық, байқампаздық бәрі-бәрі тоғыса келе түн қойнында сүңгіп жатқан көпірдің қай маңда екенін
тұспалдатады. Аттың түйсігіндегі бұдан бұрын сан рет өткен
шағы және тақтайға деген тұяқтың дыбысы әлі де көмескі тарта
қойған жоқ. Ол осы көпірмен өне бойы өтіп жүргенін біледі.

Аттың қуатына тәңірдей табынған тек менің әкем ғана ма?
Кім біледі, мынау итіс-тартыс дүниеде адамзаттың жылқы
деген жануарға қанша рет сенім жүгін артарын. Бүкіл тарих
жылқымен бірге өсіп, бірге қайнасқан. Құлағыңды түр де қара:
ерте дүниелік халықтың бәрі-бәрі де аттың жалында тіршілік
еткен. Қаңбақтай көше қонып жүрген корольдар аттың арқасы
болмаса қайтер еді? Қауқары жоқ корольдар желдің өтінде,
даланың төсінде қаңғып, ажалынан бұрын жер жастамас
па? Миллион–миллиард жылқының тұяқтары-ай! Сені алып
жүрген не? Күш пе? Рух па? Адам жылқы мінезді дейтіні тегі
рас. Сондығы болар, ер басына күн туып, қысыл-таяң шақ
таянғанда иесін иенге тастамай ажал аранынан ала қашқаны.
Қияметте тұрған сәтінде Ричард-III жау қолынан құтқарғанда
«Жарты патшалығым – аттың садақасы!» деп мінәжат тұтуын
Шекспирдің егіле жазғаны есімізде болар? Мен әсіресе, сурет,
өнеріндегі символизмді жақтырмаймын. Бірақ Янош Торнли
салған бір кездегі венгрлердің өз тағдыры іспетті, өлмелі атты
көрген сайын өз бойымдағы екі ұдай пікір, екі ұдай сезіміне
мәңгі-бақи көмескіленбейтін жылқы бейнесін мүсіндеді.

Қай-қайда қарасаңыз да жылқыны кезіктіресіз. Сіз жылқы-
ларды кең төскей жайлаулардан да, кең алқапты егіндіктен де,
ұрыс майданынан да көресіз. Көрген сайын оған деген махаббат
оты лаулай түседі.

Осыдан үш жыл бұрын ауыл шаруашылығы кооперативі-
нің бірінде уақытша керексіз деп тапқан да, бар жылқыны
жинап-теріп Дунай өзеніндегі, шағын аралға өткізіп жіберген.
Жаз айында шөп-шаламды талшық етіп, күз түсе ашығып
қалған соң сабан жабылған қораға қуып әкеледі. Іші бұраудай
жылқы шатырдағы сабанды жейді. Айтып-айтпай не керек,
әбден арықтаған аттардың қу сүйегі көктемге әрең ілінеді. Көбі
қырылады.

Мен сонда ашу-ызадан ішім қайнаса да, қолымнан еш нәрсе келмейтініне, дәрменсіздігіме налыдым. Не болып жатыр бұл
пәниде? Осынау сорлатып жатқан соғысы жоқ мамырсыған
күнде басқа ұрып бақандайтындай не жазығы бар? Талан-
тараждық? Салқынқандылық? Қайғы ма? Жер жетпей ме?

Артық сән-салтанатқа менің жаным қас, әйткенмен,
атыңнан айналдым, жылқы түлігімен адамша қоштасуымыз
керек қой. Мал ашуы-жан ашуы емес пе! Біздің жылқы түлігін
қырып-жоймай дұрыс қоштасуымыз өз-өзімізді сыйлап
бағалағандығымыз дер едім. Меніңше, уа, жамиғат, сіздердің
қазіргіше «қоштасуларыңыз» ақылға қонымды емес. Ал мен
болсам жылқылар үшін, мәңгі есте қалу үшін жұмыр жерді шырқ
айналдыратын мерекелі күн белгілер едім. Қазіргі қылығымыз
қоштасу да, мереке де емес. Құдай-ау, жұмған аузымыз
ашылмай отыр ғой. Мүмкін былай дейтін шығармыз: біз жаңа
дәуірдің, жаңа мезгілдің алапат күшіне сеніп отырмыз, мұқтаж
емеспіз жылқы күшіне. Апыр-ай, соншалық өткенін ұмытқан
қатыгез бе едік. Ойбай-ау, күні кеше ғана табынғанымыз төрт
аяқты арғымақ емес пе?!

Ақындар жылап отырып жыр жазса, суретшілер оның Ұлы
сүлдесін біздің ғасырдың маңдайына ойып салуы керек, әмбе
сол жыр мен суреттен түн түнек арасынан адамдарды арқасына
салып алып, қап-қара жалы сусылдай зулап келе жатқан
жылқының бар болмысын, бар қайғысын сезетін болайық.

